
 Program Title / Xóta : Good servant / Azɔ̌watɔ́ ɖagbe 

Wěmata 4 

Xixamɛ 6 

A kplɔ́n nǔ énɛ́ lɛ́ɛ nɔví lɛ́ɛ ɔ́, a nǎ nyí Klísu Jezu sín mɛsɛntɔ́ ɖagbe, bó ná ɖe 

xlɛ́ ɖɔ nǔɖiɖixó kpódó nǔkplɔ́nmɛ titewungbe e a xwedó lɛ́ɛ kpán wɛ nyí 

Yɛsinsɛn sín nǔɖuɖu nú we.  (1 Timɔtée 4.6).  

Xixamɛ 7-8 

Hɔn nú xlonɔ sín tan e kpi wɛ nyɔ̌ɖaxóví lɛ́ɛ nɔ ɖe, bɔ é ma sɔgbe xá nǔɖiɖi ɔ́ 

ǎ lɛ́ɛ é, bó kplɔ́n hwiɖée dó xɛsi ɖi nú Mawu lɔ jí. Agbaza mɛ gándídó ɔ́, nǔ 

ɖagbe wɛ; amɔ̌ nǔ kpɛɖé jɛ́n wɛ é nyɔ́ ná; ayi mɛ gándídó ɔ́ ka nyɔ́ nú nǔ lɛ́ɛ 

bǐ, ɖó é dó akpá nú mi ɖɔ mi ná mɔ gbɛ din tɔn, kpódó ée ja ɔ́ kpó (1 Timɔtée 

4.7-8) 

Xókwí syɛ́nsyɛ́n wɛ nyí ɖɔ è hɔn nú nǔ ɖé. Xlonɔ si tan e xó ɖɔ́ wɛ è ɖe ɔ́ nɔ́ ɖó 

donu ɖé hwenɛnu ǎ. Mɛ e ma tunwun nǔ ɖe ǎ lɛ́ɛ jɛ́n hɛn ɔ́, yě ná yí gbe ná. Xó 

nǔgbó wɛ tan énɛ́ lɛ́ɛ nɔ́ ɖɔ ǎ. 

Mɛ ɖěbǔ e jló ná wa dévízɔ́ e hɛn dona ɔ́, mɛ ɔ́ ɖó ná tlɛ́ éɖé dó Mawu wú hwɛ̌. 

Xókwí é ɖɔ : « kplɔ́n hwiɖée » ɔ́ byɔ́ gandídó ɖésú ɖi wezun kán tɔ́ é ɖo nǔ sɔ́ nú 

éɖée ɖó agba hwínhwlɛ́n ɖé sín tamɛ ɔ́ ɖɔhun.  

Pɔ́lu gbɛ́ gandídó agbaza mɛ tɔn ǎ. É nyɔ́ wa ɔ́, é sɔ́ Klisu sɛntɔ́ sín gbɛ jlɛ́ dó 

wezun kínkán wú. Hǔn é gbɛ lɔn yi jǐ fɔn kan xó ǎ. É ná kó nɔ lɔn yi jǐ fɔn kan ɖé 

sín agba hwínhwlɛ́n do mɛ kpɔ́n. 

Mǐ tunwun ní é whlɛ́n agba wezun kínkán tɔn ɖé kpɔ́n ǎ amɔ̌ hwenu e é ɖo azɔ̌ wa 

wɛ ɔ́, é nɔ́ zun zɔnlin titewungbe. É nɔ́ zán zohún ɖé ǎ. Zɔnlin zunzɔn ɖésú ɔ́, lɔn 

yi jǐ fɔn kan sín nǔwíwa wɛ. Hǔn ée é ɖɔ nú Timɔtée ɖɔ : bó kplɔ́n hwiɖée dó xɛsi 

ɖi nú Mawu lɔ jí, gǎn e é ɖó ná dó ɖo bigbɔmɛ e sín xó ɖɔ n’i wɛ é ɖe. 



Mɛsɛ́dó Pɔ́lu gbɛ́ agbaza mɛ gándídó ǎ lo ɔ́, é tínmɛ ɖɔ hweglɔ́ fí kɛ́ɖɛ́ wɛ é nyɔ́ 

ná. Amɔ̌ ayi mɛ gándídó ɔ́, é nyɔ́ nú hweglɔ́ fí kɛ́ɖɛ́ ǎ, é lɛ́ nyɔ́ nú gbɛ mavɔmavɔ 

ɖo kú gúdo. 

Xixamɛ 9 

Xó nǔgbó ɖokpó nɛ́, bɔ é jɛ xá ɖɔ mɛ bǐ ní yí bǐ dégbédégbé (1 Timɔtée 4.9).  

Ényí Pɔ́lu tɔn wɛ ɔ́, títlɛ́ dó Mawu wú ɔ́, dandan mɛ sín n é nyí. Mɛɖée kpínkplɔ́n 

ná dó tlɛ́ mɛɖéɛ dó Mawu wú abǐ ná dó ɖó kan cícá xá ɛ ɔ́ ɖó ale ɖo kú gúdo. Nǔ 

tají ɖésú wɛ. Ɖó nǔ gěgé nɔ́ gbɔn nǔɖitɔ́ é nɔ́ línga dó Mawu wú ɖo hweglɔ́ fí lɛ́ɛ 

wú káká yi lɔn. Yě sɔ́ ná mɔ ajɔ e mɛ e nɔ gbejí nú Aklunɔ ná mɔ lɛ́ɛ ǎ. 

Xixamɛ 10 

Un ná yi nukɔn déjí ɖo nǔ xixa ɔ́ mɛ : 

Nǔ énɛ́ wú wɛ mǐ ɖo azɔ̌ wa wɛ, bó ɖo gǎn dó wɛ, ɖó mǐ ɖo Mawu gbɛɖe e nyí 

Mɛhwlɛ́ngántɔ́ gbɛtɔ́ lɛ́ɛ bǐ tɔn ɔ́ ɖó nukún wɛ, ɖo tají ɔ́, Mawu gbɛɖe e nyí 

Mɛhwlɛ́ngántɔ́ gbɛtɔ́ e ɖi nǔ nú Klísu lɛ́ɛ tɔn ɔ́ ɖó nukún wɛ. (1 Timɔtée 4.10).  

Mɛ e má gbe bó ná sɛn Aklunɔ ɖi mɛsɛntɔ́ hwebǐnu tɔn abǐ agunví kpáa ɖé ɔ́ 

bǐ wɛ ɖó ná dó gan titewungbe. 

Nǔ xixa ɖevo mɛ ɔ́, Pɔ́lu ɖɔ :  

Un ná jlá ajɔ̌ nú nyɛɖée ɖó Wɛn Ɖagbe e jlá wɛ un ɖe ɔ́ wú ǎ; nǔgbó ɔ́, azɔ̌ ɖé 

wɛ é nyí bɔ è zɔ̌n mì ɖɔ ma wa dandan; ényí un ma jlá Wɛn Ɖagbe ɔ́ ǎ hǔn, 

heelú mì. Un nɔ dó ya nú agbaza ce ɖésú, lobo nɔ hɛn ɛ syɛ́nsyɛ́n, bónú hwenu 

e un ná ɖɔ Mawuxó ɔ́ nú mɛɖěvo lɛ́ɛ gúdo ɔ́, Mawu ma wá gbɛ́ mì ó. 

(1 Kɔlɛ́ntinu 9.16, 27).  

Pɔ́lu ɖɔ nú Timɔtée ɖɔ : ényí mǐ ɖo gan dó wɛ ɔ́, mǐ ɖo nukún ɖó Mawu gbeɖe ɔ́ 

wɛ zɔ́n. Ɖo è nɔ ɖɔ hwɛhwɛ ɖɔ nukún ɖíɖó nɔ́ hɛn mɛ ɖó gbɛ. 

Xixamɛ 11 

Nǔ e a ɖǒ ná ɖɔ nú yě, bó ná kplɔ́n yě lɛ́ɛ nɛ́ (1 Timɔtée 4.1).  

Ɖo fí ɔ́, mɛsɛ́dó Pɔ́lu ɖe gbe nú Timɔtée wɛ. Mɛ e nyí gǎn ɖo kplékplé ɖé nú ɔ́ ɖó 

ná nɔ́ ná nukplɔ́mɛ tɔn lɛ́ɛ kpó acɛkpikpa kpó. Énɛ́ wú ɔ́, mɛ mɔ̌hun ɖó ná ɖó 

ganjɛwú ɖɔ wě wíwé ɔ́, Mawu sín xó wɛ bó nyí gbɛtɔ́ lɛ́ɛ bǐ tɔn. È ɖè mɛɖé ɖó vo 

ǎ. 

Wegɔ́ ɔ́, é ɖó ná tunwun wě wíwé ɔ́ tínmɛ. È nɔ tínmɛ lěe é jló mɛ gbɔn é ǎ. 



Atɔngɔ́ ɔ́, é ná nɔ́ dɔn tó nú agunví e nɔ́ vɛ́ tólí bo mɔ nɔ wa nǔ jíjlɔ́ ǎ lɛ̌. É hɛn ɔ́ 

é tlɛ́ ná ɖè yě sín togun ɔ́ tɛ́ntín lɛ̌e Jezu-Klisu kpo mɛsɛ́dó Pɔ́lu kpó ɖɔ gbɔn é. È 

na mɔ xa ɖo Matíe 18.15-17, 1 Kɔlɛ́ntinu 5.1-13 kpó 2 Tɛsalonikinu 3.14-15 

kpó mɛ. 

Ɛnɛgɔ́ ɔ́, ényi mawuxoɖɔtɔ́ ɖé ɖɔ émí kún ná wa nǔ jɛ dǒ nú mɛɖé ó ɔ́, é sixú wa 

azɔ̌ tɔn ganjí ǎ. É ná nyɔ́ kpɔ́n nú agunví lɛ́ɛ bǐ wɛ nyí nǔ e ba wɛ è ɖè ɔ́ ǎ. Lo ɔ́ é 

ní vɛ́ kó nɔ gbejí nú Mawu kpó Mawuxó ɔ́ kpó.  

Xixamɛ 12  

Ma lɔn nú mɛɖé mɔ yɔkpɔ́vú towe, bó ɖó hwɛ nú we ó. Lo ɔ́, nyǐ kpɔ́ndéwú 

nú nǔɖitɔ́ lɛ́ɛ, bó nyí kpɔ́ndéwú ɖo xóɖiɖɔ mɛ, bó nyí kpɔ́ndéwú ɖo zǐnzán 

kpó wǎn yíyí kpó mɛ, bó nyí kpɔ́ndéwú ɖo nǔɖiɖi kpó gbɛ mímɛ́ e a nɔ zán ɔ́ 

kpó mɛ. (1 Timɔtée 4.12). 

Ényí mɛɖé wú hwǎ ɖo ta ɔ́, è nɔ mɔ ɖɔ mɛ énɛ́ ná ɖó jɔdómɛwú gěgé kpó nunywɛ́ 

kpó. Ɖo Glɛ́ki lɛ́ɛ sí walɔ mɛ ɔ́, mɛ e ma ko ɖó hú xwe kanɖé ǎ lɛ́ɛ bǐ wɛ nyí mɛ 

wínnyáwínnyá. Timɔtée ka ɖó dín hwenɛnu ɔ́ wɛ ná nyí xwe gban atɔ́ɔn nukún 

we (37). Hǔn mɛ lɛ́ɛ hɛn ɔ́, yě na mɔ ɖɔ é kún kó su bo  na kǔn agun ó. 

Ɖo nǔ e Timɔtée ɖó ná bló lɛ́ɛ mɛ ɔ́, é ɖó ná cɔ́ ɖɛ̌ tɔn jɛ nukɔn, xó ɖiɖɔ ton lɛ́ɛ. 

Bɔdéwú ɔ́ è ɖo ná mɔ nǔ ɖě ɖɔ́ dó wǔ tɔn ǎ bɔ é ɖó ná lɛ́ yí wǎn nú agunví lɛ́ɛ. 

Ɖevo ɔ́, Timɔtée ɖó ná nɔ gbejí nú ylɔ́ tɔn, é ná lɔn bɔ nǔ ɖé ná flú ayi tɔn ǎ. 

Vivɔnu ɔ́, é ɖó ná wa mímɛ́ ɖo nyɔ̌nu kpáxwé, ɖo walɔ kpó linlɛn kpó mɛ bǐ.  

Xixamɛ 13 

Cóbónú un ná wá hǔn, ɖǒ kan dó Mawuxó xixa ɖo agun mɛ , kpódó Mawuxó 

ɖiɖɔ kpó wú, bó lɛ́ ɖó kan dó nǔkplɔ́nmɛ wú. (1 Timɔtée 4.13).  

Cóbónú Pɔ́lu ná wá bó ná jɛ nukún kpé nǔ lɛ́ɛ wú jí éɖésúnɔ́ ɔ́, Ali titewungbe 

atɔn ɖè bɔ Timɔtée ɖó ná mlɛ́n. Nukɔntɔn wɛ nyí mawuxó xixa. Juwifu lɛ́ɛ wɛ nɔ 

zé nǔ mɔhun dó walɔ mɛ. È na xa mawuxó ɖo alɛnunu wéma xóxó ɔ́ mɛ bó ná 

tínmɛ tɔn ɔ́ kó bɛ́ sín hwenu Izlayɛ́liví lɛ́ɛ lɛ́ kɔ wá sín kannumɔgbénú ɖo Babilɔ́nu 

é (Nɛɛmíi 8.1-8) 

Nǔɖitɔ́ nukɔntɔn lɛ́ɛ bǐ nyí Juwifu wútú ɔ́, yě zé walɔ énɛ́ ɔ́. Lo ɔ́, yě nɔ xa nǔ e 

mɛsɛ́dó lɛ́ɛ wlán ɔ́ gɔ́ ná. (È na xa Mɛsɛ́dó 2.42 ; Kolɔsinu 4.16 ; 1 Tɛsaloniki 

5.27).  

Wegɔ́ ɔ́, Timɔtée ɖo ná gɔkɔ nú agunví lɛ́ɛ bɔ yě ná se tónú nú mawuxó ɔ́. Kɔgɔ 

nú mɛ xó lɛ́ɛ hɛn ɔ́ yě na nyí nǔ gbɛ́ nú mɛ, gbɔ dó nú mɛ abǐ kanmɛsyɛ́n ná mɛ.  



Vivɔnu ɔ́ Timɔtée ɖó ná kplɔ́n mawuxó ɔ́ yě. Mawuxó ɖiɖɔ Timɔtée tɔn ka xwedó 

ali ɛnɛ. Nǔ e wě wíwé ɔ́ ɖɔ́ ɔ́ wɛ é nɔ́ xa. Wegɔ́ ɔ́, é nɔ́ hizí xó ɔ́ ǎ. Atɔngɔ́ ɔ́, é nɔ́ 

ná mɔjɛmɛ kpó nǔ jijɔ lɛ́ɛ kpó. Ɛnɛgɔ́ ɔ́, é nɔ́ nɔ gbejí kpanta xó ɔ́. 

Xixamɛ 14 

Ma dó vɛ̌ nú nǔníná e ɖo así we, bɔ Mawu ná we hwenu e gbeyíɖɔ Mawu tɔn 

lɛ́ɛ ɖɔ Mawuxó, bɔ agunmɛxó lɛ́ɛ ɖ'alɔ jí we ɔ́ ó. (1 Timɔtée 4.14).  

Xwe atɔn (3) gúdo ɔ́, mɛsɛ́dó Pɔ́lu lɛ́ wlán wěma ɖevo sɛ́dó Timɔtée bó dó dó gan 

lanmɛ n’i ɖɔ é ní ɖó vǐvɛ́núdídó (2 Timɔtée 1.6-8, 13-14 ; 2.1, 3-6, 22), ɖó agbɔn 

wá kpé Timɔtée ɖo nukɔntɔ́ sín azɔ̌ tɔn mɛ. Timɔtée yí nǔníná ɖé sín Mawu gɔ́n 

bɔ è wa ɖlɛ́n alɔ jitɔn bó xo ɖɛ̌ n’i bó dó tɛ̌ɖɛ̌ nǔníná ɔ́ jí.   

Xixamɛ 15 

Kpé nukún dó nǔ énɛ́ lɛ́ɛ wú, lobo sɔ́ hwiɖée bǐ jó nú nǔ énɛ́ lɛ́ɛ, bónú mɛ bǐ 

ná mɔ nǔ jɛ nukɔn yiyi towe wú. (1 Timɔtée 4.15).  

Xó Mawu tɔn gbéjé kpɔ́n ɔ́ nɔ́ byɔ́ hwenu kpó gan dídó kpó. Mɛ e ko ɖo amlɔgɔ́ 

sa wɛ cóbó zé wěmata ɖokpó bó jɛ xixa jí ɔ́, é ɖo nǔ ganjí wá wɛ ǎ. Ényí mɔ̌ wɛ è 

nɔ kplɔ́n nǔ gbɔn ǎ. Pɔ́lu byɔ́ Timɔtée ɖɔ é ní ɖo nukɔn yi wɛ káká bó nú mɛ bǐ ní 

mɔ nǔ jɛ wú. Pɔ́lu ɖésú ɖɔ émí ɖó ná yi nukɔn déjí.  

Xixamɛ 16 

Un ná fó wěma wlán sɛ́dó mɛ élɔ ɔ́ sín wěmata ɛnɛgɔ́ ɔ́. 

Hɛn ayixa dó hwiɖée wú, bó hɛn ayixa dó nǔ e kplɔ́n mɛ wɛ a ɖe ɔ́ wú. Đǒ kan 

dó nǔ énɛ́ lɛ́ɛ bǐ wú; ɖó nú a ɖo nǔ wa gbɔn mɔ̌ wɛ ɔ́, a nǎ hwlɛ́n hwiɖée gán, 

bó ná hwlɛ́n mɛ e ɖo tó ɖó we wɛ lɛ́ɛ bǐ gán. (1 Timɔtée 4.16). 

Pɔ́lu sɛ sinxwe nú nǔ e kplɔ́n Timɔtée wɛ é ɖe ɔ́ ɖo fí. É ɖɔ n’i ɖɔ walɔ tɔn kpó 

nukplɔ́nmɛ tɔn kpó kún ɖó ná jɛ kɛ́n bɔ è na mɔ nǔ ɖě ɖɔ́ déwú ó. Énɛ́ ɔ́, hwlɛngán 

mɛ e nɔ se nǔkplɔ́mɛ tɔn lɛ́ɛ tɔn kpó hwlɛngán éɖésúnɔ́ tɔn kpó ná kpé gan. 

Gandídó nǔɖitɔ́ tɔn wɛ nɔ́ xlɛ́ ɖɔ é mɔ hwlɛngán nǔgbó. 

 

Hwlɛngán e xó ɖɔ wɛ è ɖè ɖo fí ɔ́ vunblá mimɛjí ninɔ ayihɔngbe ayihɔngbe tɔn. 

Éyní hwɛsɔ́kɛ kɛ́ɖɛ́ xó wɛ ǎ. Dó gɔ́ ɔ́, enyí Timɔtée nɔ gbejí ɖo dévízɔ́ tɔn mɛ ɔ́, 

nǔmáɖitɔ́ e nɔ́ ɖó tó e lɛ́ɛ ná wa su Jezu-Klisu bo ná zé Jezu dó ɖó hwlɛngántɔ́ 

yětɔn. 

Mɛ e xwedó Klisu ɔ́ sín gbɛ nɔ jɛ dɔkun. Gbɛ e Mawu ná mǐ bɔ mǐ ná ɖu káká yi 

sɛ́xwé é wɛ. Ényí wǔvɛ́ sín gbɛ ǎ. 


